
Konej nlëts gik  
Uyaku tib dze lëꞌ tib konej nkits, 

nlëtsch̲̲o gik, sdzaꞌl ldoꞌ stseꞌd, gana sdzaꞌl 
ldoꞌ xlab, gana sdzaꞌ. 

Or lëꞌ konej yu lidz tib, lëꞌ dzaꞌ mbel 
guꞌn xiab gik. Gana or lëꞌ sdzaꞌl ich̲̲ë 
xkomier lëꞌ xlab ic̲h̲ë guꞌn sdzaꞌ, ñala 
xkomier sdzaꞌlda ldoꞌ ikediag guꞌn xlab 
konej nkits; lëꞌla xieꞌdzëꞌna; lo lëꞌla gilugit 
ch̲̲akzë gik. 

Tsëwga lëꞌ xkomier konej nkits uyuslo 
nneꞌdach̲̲a lo, ga lëꞌ konej nkits uyaꞌn tib. 

Nlas uyak ldoꞌ konej nkits, uyak gik 
xneꞌ: “Be lo ch̲̲unn‑ná guꞌn sdzaꞌl ldoꞌná, lox 
nana chutch̲̲e xneꞌda loná, chutch̲̲e 
xbig‑gaxda loná; masda bëtch̲̲e izadaná, 
nikla ilabdach̲̲ená, dzekna lëꞌ ich̲̲ë 
degomieꞌrná ineꞌkga loná. 

Lëꞌ konej nkits ugibzë xkomier, ga lëꞌ 
ch̲̲ëp: 

―Xlaꞌndná ineꞌzëkgadá loná, naꞌ bëtch̲̲e 
izadaná, nikla ilabdach̲̲ená, or lëꞌna 
idzaꞌl‑lsa noꞌnda gilugit tsuzëna. 

Lëꞌ xkomier ch̲̲ëp: 
—Dela nli xneꞌlá xka guꞌnnlá, lëꞌnu 

gobich̲̲ekga ineꞌzë loꞌlá. 

Ga lëꞌ ich̲̲op konej uzaꞌch̲̲a ndal kwend, 
gana tipta ich̲̲op uya ulab kwend lo 
minndoꞌ. 

Xka lëꞌ konej nkits uyuslo uzëña konej 
ndziꞌy, lëꞌ ich̲̲op uyak gomier wen.  

Lëꞌ konej nkits uyeꞌnna wench̲̲a uch̲̲ikë  
uyuꞌnn guꞌn sdzaꞌl ldoꞌ, lo lëꞌ ndal minndoꞌ 
udzaꞌlzë ldoꞌ xkwend. Gana uyeꞌnna yu 
gomier wen, gana yu gomier wenda. 

Ñana udzaꞌlzë ldoꞌ minndoꞌwa, lëꞌ minndoꞌ 
unabch̲̲u. 

Lëꞌ konej ndziꞌy uyakga lidz konej nkits 
ch̲̲ëp: 

—Udzaꞌlzë ldoꞌ minndoꞌ win xkwendlá. 
Nana lëꞌ minndoꞌ xlaꞌnch̲̲a tsiñaná sbalalu 
ilabná lo, sinda nana luꞌ be lë ineꞌlá, ¿be 
sneꞌdzch̲̲elá xkwendlá ilabná lo minndoꞌ 
ada zuꞌnnkluwláná izaꞌnu dzekna ich̲̲opna 
izaꞌzëwu? 

Nle konej nkits ch̲̲ëp: 
—Snedznu sinda xlaꞌndná ñaná tsa 

ilabnu lo minndoꞌ. Gana dela xlaꞌnlá 
zuꞌnnkluwná luꞌ, dzekna ndalch̲̲u izaꞌna, 
xka lëꞌ ndalch̲̲a minndoꞌ win ikediagu. 

Lëꞌ konej nkits ukëb ch̲̲ëp: 
—Nliwu ch̲̲ondá, stsanná ich̲̲ë gunu, lo 

xlaꞌndadená isaꞌndáná nonná loxna niklá 
sdzaꞌl ldoꞌnu, lëꞌná isaꞌnnu. 

Xka lëꞌ ich̲̲ë xkomier uneꞌkga lo, or lëꞌ 
sdzaꞌlzë lëꞌ xgit. Chutch̲̲e xiuda useꞌd. 

Ñala lëꞌ konej nkits tigolpa yu dze lëꞌ 
ch̲̲uslëdz ich̲̲ë guꞌn ulab gana guꞌn uzaꞌ, lëꞌ  
nlasla ch̲̲ak ldoꞌ.  

Ñala tib dze lëꞌ konej nkits uyuꞌnn 
gilxkab xneꞌ: “Nle mbanná boka or xianá 
useꞌd, or sdzaná gana xlabná, ñala nana 
nikla xgitnu izanu degomieꞌrná wenda yu 

ldoꞌná, masda lëꞌná gobich̲̲e gunn-ná guꞌn 
sdzaꞌl ldoꞌná”. Ga  lëꞌ konej uyuslokga ulab, 
gana uzaꞌ mbel kwend.  

Nikla lëꞌ ich̲̲ë xkomier usaꞌn stib, bëtch̲̲e 
ñada ldoꞌ, lëꞌ nlela yu ldoꞌ sdzaꞌzë xkwend. 

Ñala tib dze lëꞌ uch̲̲aꞌ uzob ley ulab tib 
xkwend, ñana ñeꞌndna udzinn tib konej 
ndziꞌy. Konej knu dzeꞌga dzeꞌga udzinn 
ukediag idib kwend, konde ulox ulab konej 
nkits kwend, lëꞌ konej ndziꞌy udëꞌs ña ch̲̲ëp: 

—Zaꞌksa sia kwend ulablá, udzaꞌl 
ldoꞌnu, gan bok ineꞌdzlu ilabná, ada ba 
xdowa dzekna ikaꞌnu. 

Lëꞌ konej nkits unabdiꞌdz: 
—¿Be nlinalu udzaꞌl ldoꞌlu? 

Lëꞌ konej ndziꞌy ch̲̲ëp:  
—Nliwu udzaꞌl ldoꞌnu, gana xlaꞌndná 

ilabnu.   
Ga lëꞌ konej nkits ch̲̲ëp: 
―Naꞌ dzaꞌwu, ch̲̲apch̲̲aná ndalu. Or 

xlaꞌntalá snedznu ilablá. 
Dzekna lëꞌ konej ndziꞌy unab tibu, uyey 

uya ulab balal lo minndoꞌ win. 

